
Akissuteqaat 

 

 

Aappassaaneerinninneq 

 

2025-mut Nunatta Karsiata naatsorsuutai pillugit Kukkunersiuinermut Ataatsimiititaliap 

isumaliutissiissutaa Naalakkersuisut sinnerlugit qujassutigaara. 

 

Naalakkersuisut naammagisimaarlugu maluginiarpaat 2025-mut Nunatta Karsiata 

naatsorsuutai pillugit Kukkunersiuinermut Ataatsimiititaliap Inatsisartunut akuerineqarnissaat 

inassutigimmagu. 

 

Taamatuttaaq Naalakkersuisut naammagisimaarlugu maluginiarpaat Nunatta Karsiata 

kukkunersiuisuata naatsorsuutit nangaassutitaqanngitsumik oqaasertaliimmat, tamatumalu 

uppernarsarpaa Namminersorlutik Oqartussat aningaasarsiornikkut killiffiat ataatsimoortoq, 

naatsorsuusiortarnermi periutsit atorneqartut mianeralugit, eqqortumik takutinneqarmat. 

 

Kukkunersiuinermut Ataatsimiititaliap oqaaseqaatai 

Kukkunersiuinermut Ataatsimiititaliap isumaliutissiissummini Nunatta Karsiata 

kukkunersiuisuata oqaaseqaatai misissuataarneqarput aammalu assigiinngitsutigut 

eqqumaffigisassanik kaammattuutinillu saqqummiussaqarput. 

 

Ataatsimiititaliap naatsorsuutit sukumiisumik pitsaasumillu suliarisimammagit 

Naalakkersuisut qujapput. 

 

Naalakkersuisut naammagisimaarlugu maluginiarpaat Nunatta Karsiata kukkunersiuisua 

siusinnerusukkut kukkunersiuinermi oqaaseqaatinik arlallinnik nalileeqqimmat. Tassani 

ilaatigut pineqarpoq akissarsiat tamarmiusut allattorsimaffiannik nakkutilliineq, pisortat 

suliffeqarfiutaannut allanut naatsorsuutitigut akiligassaqarnermut pisassaqarnermullu 

tunngasoq, qarasaasiatigut atuisunik aqutsinermut tunngasoq kiisalu pilersuisunut akiitsunut 

aningaaserivinnilu uninngasuutinut tunngasoq. 

 

Ilanngullugu Naalakkersuisut nassuerutigaat suli suliassaqarfinnik peqarmat, 

naatsorsuuserinermi allaffissornerup aammalu suliffiup iluani nakkutilliinerup 

nakussassarneqarnissaanik pisariaqartitsisoqarluni. 

 

Taarsigassarsititsisarnermut suliassaqarfik 

Kukkunersiuinermut Ataatsimiititaliap taarsigassarsititsisarnermut suliassaqarfiup 

allaffissornikkut aqunneqarnera pillugu oqaaseqaatai Naalakkersuisut tusaatissatut tiguaat. 

 



Taarsigassarsititsisarnermi aaqqissuussinerup nutaap atuutilersinniarnerani taarsigassanik 

qularnaveeqqusiinermilu nalunaarsuinerni oqaluttuarisaanikkut kukkussutinik amigaatinillu 

arlalissuarnik qulaajaasoqarpoq. Naalakkersuisut isumaqataapput pissutsit tamakku 

aaqqinneqartariaqarmata, aammalu siunissami taarsigassarsititsisarnerup allaffissornikkut 

aqunneqarnerani siunissami eqqortumik nalunaarsorluakkamillu toqqammaviliinissaq 

qulakkeerneqartariaqarmat. 

 

Taarsigassarsititsisarnermi aaqqissuussineq nutaaq maajimi 2025-mi INI-mi atorneqalerpoq. 

Taarsigassanik aaqqissuussinerit sinneri 2026-mut 2027-mullu nuutsinneqarnissaat 

naatsorsuutigineqarpoq, tassani piffissaliunneqartumi apeqqutaassaaq paasissutissanik 

misissueqqissaartarnermi pitsaasumillu qulakkeerinnittarnermi qanoq angusaqartoqarnissaa. 

Innuttaasut eqqarsaatigalugit tamanna peqqissaarluinnarluni aaqqissuunneqartariaqarpoq, 

aamma taamaattumik piffissaq sivisooq ajoraluartumik tassunga atorneqartariaqarpoq. 

 

Naalakkersuisut pingaartippaat suliaq suli pingaartilluinnarlugu suliarineqassasoq, 

taamaasillutik ajornartorsiutit suussuserneqarsimasut aaqqinneqarsinnaaniassammata, 

aammalu Namminersorlutik Oqartussat taarsigassarsititsisarnermi allaffissornikkut 

aaqqissuussinera suli patajaannerusoq pilersinneqarluni. 

 

Akileraartarnermut tunngasut 

Taamatuttaaq Kukkunersiuinermut Ataatsimiititaliap ataatsimut kommunit akornanni 

akileraarutinik naatsorsueqatigiittarneq pillugu oqaaseqaatai Naalakkersuisut tusaatissatut 

tiguaat. 

 

Akileraartarnermut Aqutsisoqarfiup Qitiusumik Naatsorsuuserisoqarfik (DcR) ikiortigalugu 

kommuninit ataatsimoortumik akileraarutinik piffissami 2016-2025-mi nuussuinerit tamaasa 

misissorpai. Misissuinermi naatsorsuinerni nalunaarsuinernilu akiligassat qulaajarneqarput, 

taakkulu kingorna iluarsineqarlutik. 

 

Naalakkersuisut Kukkunersiuinermut Ataatsimiititaliaq isumaqatigaat naammaginartumik 

nakkutilliisoqartariaqartoq, taamaasilluni naatsorsuinermut tunngavinni naatsorsuutinullu 

nalunaarsuinermi kukkunerit piffissaagallartillugu paasineqarlutillu 

iluarsineqarsinnaaniassammata. 

 

Naalakkersuisut aamma pisariaqartutut isigaat maannakkumut akilersuisarnermi periutsip 

atuuttup pisariinnerusunngorlugu nutartillugu aaqqissuunneqarnissaanut kommunit 

peqatigalugit periarfissat misissuataarneqarnissaat pisariaqartoq. Siunertaavoq siunissami 

naatsorsuinerup paasiuminarnerulernissaa aammalu eqqornerusumik 

toqqissisimanarnerusumillu akiliuteqartoqartalernissaa. 

 

Naatsorsuutinut nassuiaatit aammalu suliffiup iluani nakkutilliinerit 

Naalakkersuisut ilanngullugu maluginiarpaat Kukkunersiuinermut Ataatsimiititaliap 

naatsorsuutinut nassuiaatit aammalu aqutsisut nalunaarutaasa pitsaassusaat kiisalu suliffiup 

iluani nakkutilliinerit nukittorsarneqarnissaannik pisariaqartitsisoqarnera pillugu 

oqaaseqaataat. 

 



Naalakkersuisut isumaqataapput naatsorsuutinut nassuiaatit aningaasaliissutit naatsorsuutillu 

akornanni annertuumik nikingasoortoqartillugu peqqutaasut eqqortumik 

takutinneqartussaammata, aammalu aqutsisut nalunaarutaanni aningaasarsiornerup, ingerlatat 

angusallu imminnut ataqatigiinnerat annertunerusumik ersersinneqartussaammat. 

 

Naalakkersuisut taamaattumik naatsorsuuserisarnerup pitsaassusaata nukittorsarneqarnissaa 

pillugu sulinertik nangissavaat aammalu naalakkersuisoqarfiit pitarlugit assigiiaarnerusumik 

itisiliinerusumillu naatsorsuutinut nassuiaasiortoqartarnissaa qulakkeerniarlugu. 

 

Naalakkersuisut ilanngullugu maluginiarpaat atorfiit inuttalerneqarsimanngitsut aammalu 

allaffissornikkut pisortaniit tapiissutit aqunneqarnerat pillugu ataatsimiititaliap oqaaseqaatai 

aammalu tamakku suliassaqarfinni ataasiakkaani nangillugu sulinermut 

akuutinneqarumaarput. 

 

Kukkunersiuinermut Ataatsimiititaliap nutaamik kukkunersiuisumik toqqaanissaq 

inassutigaat 

Naalakkersuisut naammagisimaarutigalugu tusaatissatut tiguaat Kukkunersiuinermut 

Ataatsimiititaliap kukkunersiuisarnermik aktiaateqarluni ingerlatseqatigiiffik naalagaaffimmit 

akuerisaasoq BDO Nunatta Karsiata 2027-mut naatsorsuutaanik kukkunersiuisussatut 

toqqarneqassasoq inassutigimmagu. 

 

Naalakkersuisut Nunatta Karsiata kukkunersiuisuanik pitsaasumik suleqatigiinnerup 

nanginnissaanut qilanaarput. 

 

Naggasiutigalugu oqaaseqaatit 

Naalakkersuisut naggasiutigalugu Kukkunersiuinermut Ataatsimiititaliap Nunatta Karsiata 

kukkunersiorneqarnerani sukumiisumik sulineranut aammalu pitsaasumik 

suleqatigisimaneranut qujarusupput. 

 

Kukkunersiuinermut Ataatsimiititaliap oqaaseqaatai kaammattuutaalu aningaasaqarnermi 

aqutsinermi, naatsorsuuserinerup pitsaasuunissaa aammalu Namminersorlutik Oqartussani 

suliffiup iluani nakkutiinermi atuuffiit nukittorsarnissaat pillugit sulinerup nanginnissaanut 

ilaajumaarput. 

 

Taamatut oqaaseqarlunga siunnersuut Inatsisartunit akuersaartumik inaarutaasumillu 

aappassaaniigassanngortippara. 

 

 


